
 ТЕБРИКАР
        Гьуьрметлу районэгьлияр!

    Ингье, фадлай вил алай, чи халкьдиз
гзаф  истеклу  гатфарин  гуьзел  сувар-
рикай сад тир 1-Майдин суварни алукь-
зава. За муниципальный райондин де-
путатрин  Собранидин,  администра-
циядин  ва  кьилди  жуван  патай  квез
Гатфаринни Зегьметдин и гуьзел сувар
рикIин сидкьидай мубаракзава!

Къуй и сувари чи обществода садвал,
меслятвал ва  дуствал мягькем  хьуниз
куьмек гурай, чи райондин агьалийрин
гьар са хизандиз шадвал ва хушбахтвал
гъурай!

Заз квехъ виридахъ мягькем сагъламвал, чи халкьдин абадвал патал чIугвазвай
зегьметда агалкьунар, хзанрани бахт, берекат,  садвал ва меслятвал хьана кIанзава.

         «Сулейман-Стальский район» муниципальный райондин Кьил
                                                                                                  Н. Абдулмуталибов

Гьуьрметлу районэгьлияр!
За  вири  районэгьлийриз  пак

Рамазандин  варз  рикIин  сидкьидай
мубаракзава.

Зун  инанмиш  тирвал,  мусурман
патал виридалайни метлеблубурукай
тир  и  йикъар  инсан  руьгьдин
жигьетдай мадни хкаждай, къени крар
ийидай ва патав гвайбурун патахъайни
къайгъу чIугвадай йикъариз элкъведа
ва  абуру  чи  арада  мад  сеферда
гьахъвал, адалат, мергьеметлувал, регьимлувал артухарда. Къуй куьне хуьдай сивер,
гудай садакьаяр, куьне авур дуьаяр Аллагьди кьабулрай.

Заз квехъ мягькем сагъламвал, куь кIвалера гьамиша ислягьвал, мублагьвал, бахт
ва берекат хьана кIанзава.

        «Сулейман-Стальский район» муниципальный райондин Кьил
                                                                                           Н. Абдулмуталибов

       Везифаяр тайинарна, регламент
                         тестикьарна

Алатай  гьафтеда  «Сулейман-Стальский
район»  муниципальный  райондин  Кьил
Нариман Шамсудинович Абдулмуталибован
председателвилик кваз  терроризмдиз  акси
комиссиядин нубатдин заседание кьиле фена.
Адан кIвалахда райондин прокурор Фархад
Акимова,  Россиядин  МВД-дин  Сулейман-
Стальский  райондин  отделдин  начальник

Играм  Османова,  Россиядин  МЧС-дин
Дагъустан  Республикада  авай  ГУ-дин
руководителдин  заместитель  Рашид
Каграманова, РФ-дин УФСБ-дин Дагъустан
Республикада  авай  Дербент  шегьерда
бинеламиш хьанвай 4-отделенидин старший
оперуполномоченный Гамрудин Шайдаева,
райондин  администрациядин  Кьилин
заместителри,  хуьрерин  поселенийрин
администрацийрин кьилери, федеральный ва
республикадин  властдин  органрин,
территориальный  къуллугърин
руководителри, райондин организацийрин,
общественностдин  ва  массовый
информациядин такьатрин векилри иштиракна.

Майдин суварриз гьазурвилер акунин ва
шадвилин  мярекатар  тухунин  вахтунда
общественный  хатасузвал  таъминарунин,
террориствилин  тегьердин  тахсиркарвал
авунай жаза  чIугуна  хтанвайбурухъ  галаз
профилактикадин кIвалах тухунин жигьетдай
кьабулзавай серенжемрикай Россиядин МВД-
дин  Сулейман-Стальский  районда  авай
отделдин  полициядин  начальникдин
заместитель Тагьир Мегьамедова, винидихъ

къалурнавай тегьердин тахсиркарвал авунай
жаза чIугуна хтанвайбур кIвалахдал таъмина-
рунин мумкинвилерикай райондин агьалияр
кIвалахдалди таъминардай Центрадин директор
Назир Абдулгьамидова  рахунар авуна.

Заседанидал Сулейман-Стальский райондин
территориядал  политический,  социально-
экономический ва терроризмдиз акси кIвалах

тухуниз таъсир  ийизвай  маса  кIвалахрин
мониторингдин Чешнедин (Типовой) регламент
тестикьарна.  И  месэладай  общественный
хатасузвал  хуьнин  рекьяй  райадминис-
трациядин  Кьилин заместитель  Абуталиб
Фатулаев рахана.

Чешнедин (Типовой) регламентдик алаваяр
кухтунин патахъай райондин прокурор Фархад
Акимов рахана.

Абуталиб Фатулаева заседанидин ишти-
ракчияр НАК-дин, Дагъустан Республикадин
ва Сулейман-Стальский райондин АТК-рин
решенияр  кьилиз акъудзавай  гьалдикайни
хабардар авуна.

Заседанидин нетижаяр кьун яз Нариман
Абдулмуталибова анал гьялзавай месэлайрин
важиблувал къейдна, терроризмдиз акси кIвалах
тухунин,  НАК-дин  ва  АТК-рин  решенияр
кьилиз акъудунин, районда общественный
хатасузвал  хуьн  таъминарунин  рекьерай
жавабдар  къуллугъэгьлияр  хиве  авай
везифайрив  жавабдарвал гьисс  авуналди
эгечIун лазим тирдакай лагьана.

Текст кхьейди ва шикил ягъайди Хазран
Кьасумов я.

Министрди  агьалияр  кьабулна
27-апрелдиз  ДР-дин  здравоохраненидин  министр  Жамалудин  Гьажиибрагьимова

райадминистрацияда райондин агьалияр кьабулна. Гуьруьшдин вахтунда министрди хейлин
суалриз  жавабар  вах-
кана.

Агьалияр кьабулуна
райондин Кьил Нариман
Абдулмуталибова, ДР-
дин здравоохраненидин
министрдин заместитель
Салман  Агьмедова,
райадминистрациядин
Кьилин  1-заместитель
Лацис  Оруджева,  ра-
йондин Общественный
палатадин председатель
Алимет  Мейланова,
ЦРБ-дин  кьилин  дух-
турдин  заместитель
Мумина Абдуллаевади ва СМИ-дин векилри иштиракна. Анал Жамалудин Гьажиибрагьимова
важиблу месэлаяр гваз атанвай 12 кас агьалияр кьабулна.

Кьилди къачуртIа, КIварчагъай тир Зейнулагь Наврузова КIварчагъа врачебный амбулатория
эцигунин кардиз куьмек гунин, КIварчагъ дередин агьалийриз тади куьмек гунин месэла къайдадик
кутунин ва маса месэлаярни къарагъарна.

Кьасумхуьрелай тир Элита Османова  2001-йисуз  хайи эпилепсиядин  лишанар  квай,
церебральный фалуждин (параличдин) приступар жезвай вичин хциз инвалидвал тайинарунин
месэладин патахъай атанвай.

И месэладин патахъай министр телефондай ДР-дин МСЭ-дин Кьилин бюродин руководитель
Шамиль Рамазановахъ галаз рахана ва ЦРБ-дин векилдал герек тир вири документар гьазурун
тапшурмишна. Кьезилвилер аваз гузвай дарманралди таъминарунин жигьетдай авай татугай
гьалдин гьакъиндай арзаяр гваз Бутхуьряй тир Эрзиман Жарулаев ва ЦIийи Макьарилай Агьмад
Магьмудов атанвай. Райондин Кьил Нариман Абдулмуталибова и месэладай арзаяр гваз мукьвал-
мукьвал вичин патавни инсанар къвезвайди лагьана.

Министрди и арзайриз килигдайди ва абур вичин гуьзчивилик кутадайди къейдна.
Чпин багъри ксар реабилитациядин махсусламишнавай центрайра сагъар хъувунин курс кьиле

тухун патал квотаяр къачунин патахъай аниз Испикай тир Рита Гьабибулаева, Агъа-СтIал
Къазмайрилай Жабраил Асланов ва Кьасумхуьрелайни Мегьамед Алиев атанвай.

Абурун гьар садан арзадиз министрди вич мукьуфдивди килигдайди ва куьмек гудайди къейдна.
Райондин Общественный палатадин председатель Алимет Мейланов министрдин вилик тади

куьмекдин къуллугъдин кIвалах менфятлуди авун патал талукь тир шартIар яратмишунин,
Герейхановский участковый больницада капитальный ремонт кьиле тухунин, поликлиникадин
стоматологиядин кабинет алай аямдин тадаракралди таъминарунин, ЦРБ-дин очистной тадаракар
ремонт авунин месэлайрай куьмек гунин теклифар гваз экъечIна. Министрди Алимет Мейланован
теклифар вичин хсуси гуьзчивилиз къачудайди, кьилди къачуртIа, Герейханован участковый
больница ДР-дин Минздравдин бинедал хкайла, ам капитальный ремонт авунин месэладизни
килигдайди къейдна.

Агьалияр кьабулун кьиле фидай вахтунда райондин Кьили анал райондин медработникриз
мажибар вахтунда тагузвайдини къейдна. Министрди и месэладик вич къаришмиш жедайди лагьана.

Эхирдай райондин Кьил Нариман Абдулмуталибова агьалияр чкадал атана кьабулунай
министрдиз чухсагъул лагьана.

                                                                                                       Гьазурайди - А. Камилов.

Райондин 90 йис

   Райондин къамат – 54 йис
               идалай вилик

Гьакъикъатдани, чIехи ва баркаллу тарих, дамахдай крар ава
Сулейман-Стальский райондихъ. Къенин йикъара хьиз, виликан
йисарани райондихъ социальный, экономикадин, культурадин,
образованидин, здравоохраненидин ва маса рекьерайни
агалкьунар хьана.

Ингье, зи гъиле КПСС-дин Кьасумхуьруьн райкомдин ва
зегьметчийрин депутатрин райондин Советдин орган яз
акъатзавай «Коммунизмдин гатфар» газетдин 1965-йисан 21-
октябрдин (хемис) нумра ава. Ана «Дагъустанда Советрин
автономиядин 45 йис» рубрикадик кваз КПСС-дин райкомдин
секретарь А. Ш. Шагьпазова кхьенвай «Райондин къамат дибдай
дегиш хьанва» макъала ганва. Агъадихъ заз гьа макъаладай
къачунвай делилрал ва рекъемрал акъвазиз кIанзава. 54 йис
алатнаватIани, абуруз кIелзавайбуру интерес ийида.

«… Дагъустанда Советрин власть жедалди Куьре округда авайди
анжах сифтегьан 2 школа тир. Анрани девлетлуйрин, ругьанийрин
аялри кIелзавайтIа, къе тек чи районда 7 юкьван, 20 муьжуьд йисан, 30
сифтегьан школайра 499 учителди 8419 аялдиз коммунистический
тербия ва чирвал гузва. Гила зегьметчийрин балайриз неинки чкадал
кIелдай, абуруз гьакI высший образование къачудай мумкинвални
ганва.  Абуруз  Москвадин,  Ленинграддин,  Бакудин,  Киевдин,
Махачкъаладин ва уьлкведин вири высший учебный заведенийрин
ракIарар ачух я. Исятда чи райондай 10-ралди гадайрини рушари анра
образование къачузва.

Чи райондай  30-дав агакьна  илимдин работникар акъатнава.
Райондин зегьметчийри Уллу Гъетягъай тир тарихдин илимдин доктор
Абилов АбутIалибал, Кьасумхуьрелай тир филологиядин илимрин
доктор Мейланова Унейзатал, Векьелрилай тир медицинадин илимрин
кандидат Гьажиев Абдурагьманал, Кьасумхуьрелай тир юридический
илимрин  кандидат  Алагьвердиев  Сабирал,  Агъа-СтIалрин
Къазмайрилай тир физикадинни математикадин илимрин кандидат
Эфендиев Абдулбаридал,  Уллу Гъетягъай  тир тарихдин илимрин
кандидат Юсуфов  Рамазанал, Цмурдилай  тир тарихдин  илимрин
кандидат Шайдаев Мегьамед-Гьанифадал, Татарханрин хуьряй тир
тарихдин илимрин кандидат Дестебегов Надирал ва гзаф масабурал
гьахълудаказ дамахзава…

Революциядилай вилик культурадин са маканни авачир чи районда
къе Культурадин  2 кIвали,  автоклубди, хуьрерин  22 клубди,  21
библиотекади халкьдиз культурадин рекьяй къуллугъ ийизва…

Революция жедалди Куьре округдин агьалийриз кино вуч затI ятIа
чидачир.  Исятда  лагьайтIа,  чи  районда  11  киноустановкадин
передвижкади кIвалахзава.

Виликдай агьалийрин сагъламвал хуьнин кар гзаф чIуру гьалда авай.
Азарлуйрихъ медицинадин куьмек агакьзавачир. Революция жедалди
Куьре округда тIимил койкаяр авай са больницадин чкадал, къе тек са
чи  районда  кьве  больница,  амбулатория,  санэпидстанция,
ренгенткабинет, аптека, аялар хадай пуд кIвал, аялрин яслияр, хуьрерин
23 медпункт хьуни ачухдиз шагьидвал ийизва. Районда 10-ралди высший
образование авай ва 78 медицинадин рекьяй специальный образование
авай работникри кIвалахзава. Абурукай 60 кас дишегьлияр я.

Районда агьалийриз яшайишдин рекьяй къуллугъ ийидай комбинатди
кIвалахзава. Алишверишдин точкайрин кьадарни артух хьанва. Къе
районда  райподи, рабкоопди, кьве столовойди,  пуд пекарняди,  2
автолавкади  ва 80-далай  виниз алишверишдинни  общественный
тIуьнрин точкайри кIвалахзава. Тек са Кьасумхуьруьн райподи алай
йисан алатнавай 9 вацра 2158200 манатдин шей маса гана.

Агьалийри  5000-далай гзаф  радиодин точкайрай  Москвадай,
Ленинграддай,  Махачкъаладай,  Бакудай  ва  маса  шегьеррин
радиостанцийрай гузвай передачайрихъ яб акалзава…

Райондин дагълух патан гзаф агьалияр арандиз авудна цIийи хуьрер
кутунва. Виликрай вири патарихъай дарвиле авай Агъа Макьарин,
Алидхуьруьн, КIварчагърин, Курхуьруьн, Векьелрин, Сийидрин ва маса
хуьрерин зегьметчийри чпиз вилик багълар квай гегьенш, экуь кIвалер
эцигнава.

Гзаф хуьрера Ильичан эквер ава. Мукьвал тир сад-кьве йисалай
район тамамвилелди электрикламишда…

Райондин 27 колхоздин, 3 совхоздин никIерани багълара (чеб 15
балкIандин къуват  авайбуруз  элкъуьрайла)  345 тракторди,  II2
автомашинди ва гзаф кьадар хуьруьн майишатдин маса машинри
кIвалахзава. Техникадикай бегьерлудаказ менфят къачуни райондиз
цадай майданрин кьадар 12 752 гектардив агакьардай мумкинвал гана.

Хуьруьн  майишатдин менфятлу  хел  тир  багъманчивални
уьзуьмчивал хейлин  вилик фенва.  Алай  вахтунда  райондин
совхозрихъни колхозрихъ 4196 гектардив багълар аватIа, вад йисалай
абурун кьадар 13 000 гектардив агакьда.

Революциядилай вилик  Дагъустандин консервияр  гьасилдай
карханайри санлай гьисаба кьурла йиса 3 миллион банка консервияр
гьасилзавайтIа, исятда тек са Кьасумхуьруьн консервиярдай заводди
йиса 7 миллион банка консервияр гьасилзава…»

                                                             Гьазурайди - Хазран Кьасумов.

Гъалибвилин 74 йис

ЧIехи Гъалибвилик пай кутурбур

Фашистрин  Германияди  чи
уьлкведал хабарсуз гьужум авуна
1941-йисан 22-июндиз башламишна
ва 1418 юкъуз давам хьайи Ватандин
ЧIехи дяведа, итимрихъ галаз санал,
вишералди  дишегьлийрини
иштиракна,  душмандиз  къати
ягъунар кьуна. Женгерин цIаярай
игитвилелди экъечIуналди, абуру
ЧIехи Гъалибвилик еке пай кутуна.
Женгера  кьегьалвилер  къалурай
дишегьлийрин арада чпин кьадар-
кьисмет  Сулейман-Стальский
райондихъ  галаз алакъалу  хьайи
Александра Ильичева, Анастасия
Разуваева ва Тамара Къурбановани
ава. Абурукай делиларни за 1975-
йисан 1-майдиз 53-нумрадик кваз
акъатай  «Коммунизмдин  гатфар»
газетдай къачуна.

Александра  Григорьевна
Ильичева. 1941-йис. Душман чи
Ватандин  рикI  тир  Москвадин
патарив кьван атанвай. Комсомолдин
членар тир Александрадини адан вах
Нинади  чеб  Советрин  Армиядин
жергейриз ракъурун патал арзаяр
гана.  Абурун  тIалабун  кьилиз
акъатна. Фронтдиз фейи А. Ильичева
военный  цензурада  авай.  Ина
армиядин,  фронтдин  мукъаятвал
хуьн патал гьамиша уяхвал герек тир.
Жавабдар и кIвалах жегьил руша,
югъ-йиф талгьана, намуслувилелди
кьилизни акъудна.

Кенигсберг шегьердин патарив
кьиле фейи женгера Александради
иллаки жуьрэтлувилер  къалурна.
Шегьер вахчурла А. Ильичевадиз «За
взятие Кенигсберга» медаль гана. И
наградадал гуьгъуьнлай «За победу
над  Германией»,   «За  взятие
Берлина», «За отвагу» медаларни
алава хъхьана.

Ватандин  ЧIехи  дяве  куьтягь
хьайилани А. Ильичева Советрин
Армиядин жергейра амукьна, ада
1947-йисалди пограничный частара
къуллугъна.

Вичин кьадар-кьисмет армияда
вичихъ галаз санал къуллугъ авур
лезги Абдулагь Халидовахъ галаз сад
авур  Александра  Григорьевна
яргъал  йисара  ЦIийи  поселокда
яшамиш хьана.

Анастасия  Ивановна  Разу-
ваева.  1944-йисуз  16 йис  тамам
хьанвай комсомол руша Пензенский

областдин са районда Госбанкдин
отделенида  кIвалахзавай.  Яшар
бегьем хьанвачиртIани, Анастасия
арза гана хушуналди армиядиз фена.

Подольск  шегьерда  6  вацран

школа куьтягьайла, снайпер яз, ам
Белоруссиядин 1-фронтдиз рекье
туна.

ХъуьтIуьн  мекьи  вахт  тир.
Фронтда  немсерин снайперди  чи
аскерар телефзавай.  Командирди
Анастасия  Ивановнадин  вилик
немсерин снайпер алай чка чирунин
ва ам терг авунин везифа эцигна. Им
регьят кIвалах тушир. Мукъаятдиз
эгечIуналди, жегьил руша снайпер
алай чка чирна. Кьве снайпердин
арада  ягъунар башламиш  хьана.
Хъсандиз  кIеви  хьанвайвиляй
абурувай  садавай-сад  лишандик
кутаз жезвачир. Гьавиляй ягъунар
яргъалди давамни хьана. И чIавуз
Анастасиядин кIвачел херни хьана,
чекмедин  къен ивидай  ацIанвай.
ЯтIани  дирибаш  руша  зайифвал
авунач.  Эхирни  чи  снайперди,
хъсандиз лишан къачуна, немсерин
снайпердин пел гуьлледив яна, ам
тергна. Идай Анастасия Ивановнадиз
«За отвагу» медаль гана.

Берлиндин патарив хьайи къати са
женгина, кьилихъ бомбадин хъитрепI
галукьна, А. Разуваевадал залан хер
хьана. Санчастуна сагъар хъувур-
далай гуьгъуьниз ам мад женгерик
экечI хъувуна…

Кьасумхуьруькай кьвед лагьай
ватан хьайи Анастасия Ивановнади
яргъал  йисара  жуьреба-жуьре
идарайра  кIвалахна,  хуьруьн-
вийрихъ, къуни-къуншийрихъ галаз
гьуьрметлудаказ яшамиш хьана.

Тамара Набиевна Къурбанова.
1942-йис чи Ватан патал лап четинди
тир. Фронтра къати женгер кьиле
физвай.

Баку шегьерда махсус чирвилер

къачурдалай  кьулухъ  Тамара
Набиевна  гьавадин  бушлухар
душмандин авиациядикай хуьнин
алакъадин  частара  къуллугъиз
Одессадиз,  анайни  Белгороддиз
фронтдиз ракъурна.

1943-йисан  июндин  варз  тир.
Тамара Къурбанова вичин женгинин
юлдашарни  галаз  гьавадин
къаравулда акъвазнавай. Садлагьана
адаз яргъай къвезвай душмандин
самолетар акуна. Тамаради тадиз чи
истребителриз  хабар гана. Абуру
немсерин самолетрал гьужумна ва
абур тергна.

Гьа и юкъуз, дежурство куьтягь
хьайила, Тамара вичин юлдашар тир
кьве рушни галаз, алакъадин линия
ахтармишун патал тамуз фена. Инай
ада линиядиз зиян гуз алахънавай са
жасус (шпион) кьуна, ам частуниз
хкана.  И  викIегьвиляй  Тамара
Къурбановадиз «За отвагу» медаль
гана  ва  командирди  чухсагъул
малумарна.

Немсерин чапхунчийрихъ галаз
кьиле  фейи  женгера  къалурай
кьегьалвилерай  Тамара
Къурбановадиз  «За  оборону
Кавказа», «За победу над Германией»
ва маса медалар гана.

Дяведилай  гуьгъуьниз  Т.  Н.
Къурбановади яргъал йисара ЦIийи
Макьарин  школада  акьалтзавай
несилдиз чирвилер ва тербия гана.

Гьазурайди – Хазран Кьасумов.

Багъманчивал вилик тухузва

ТIебиатдин шартIариз килигайла,
Сулейман-Стальский  районда
багъманчивал  экономикадин  ва
хуьруьн  майишатдин  кьилин
хилерикай сад я. Советрин девирда
райондин совхозри ва арендаторри
гьар йисуз 25000-26000 тонн емишар
кIватI хъийизвай.

Эхиримжи 8-10 йисан вахтунда
районда менфятлу и хел вилик физва,
йисандавай-суз багъларин ва анрай
кIватI хъийизвай емишрин кьадар
артух  жезва.  ИкI,  алатай  йисуз
районда, санлай къачурла, 18000 тонн
ичер, шефтелар, чуьхверар, хутар ва
маса емишар кIватI хъувуна.

Алай  вахтунда  райондин
карханайрихъ,  КФХ-рихъ  ва
арендаторрихъ 3339 гектар багълар
ава,  абурукай  83  гектар  фад
бегьердал къведайбур (интенсивный
ва  супер-интенсивный)  я.  Алай
йисузни районда 75 гектарда багълар
кутун планламишнава, и кар патал
чил гьазурнава.

Мадни, районда «Стальские сады»

п р о е к т -
миллиардникни
у ь м у ь р д и з
кечирмишзава,
адан  сергьятра
аваз районда 1000
гектарда  ичин,
пIинидин  ва
ш у ь м я г ъ и н
интенсивный  ва
с у п е р -
интенсивный багълар кутада.

- Инанмишвилелди лугьуз жеда
хьи, са 3-4 йисалай район емишар
гьасилунай  ва  кIватI  хъувунай
советрин девирдин дережадиз экъечI
хъийида – ада 25 000 тонндилай виниз
емишар гьасилда, - лугьузва УСХП-
дин начальник М. Бабаева.

Багъманчивиликай  рахадайла
къейд  ийиз  кIанзава  хьи,  и  хиле
инвестиционный майданар кардик
кутунихъ галаз санал, кьилдин ксари
арендадин  участокрани  багълар
кутазва.

Адет яз, виликдай районда асул

гьисабдай ичер, чуьхверар, пIинияр,
хутар,  машмашар,  шефтелар
гьасилзавай, гила абурухъ галаз сад

хьиз  шуьмягъдин,  кIерецдин,
хатрутдин багъларни кутазва.

Райондин хуьруьн майишатдин
карханайра,   лежбервилинни
фермервилин майишатра, арендадин
участокра багълара тарарин пунариз
перер  ягъунин,  ятар  гунин  ва
гатфарин маса кIвалахарни хъсан
тешкиллувал  ва  ери  аваз  кьиле
тухузва.

Райондин хуьруьн майишатдин ва
суьрсетдин  управленидай  чаз
лагьайвал, алай йисуз районда 20 000
тонндилай  тIимил тушиз  емишар
кIватI хъувун планламишнава.

                     Хазран Кьасумов.

         Хъсан кIвалах къейдна
25-апрелдиз райондин Кьил Нариман Абдулмуталибов Россиядин

МЧС-дин ДР-да авай ГУ-дин руководителдин заместитель Рашид
Каграмановичахъ  галаз  гуьруьшмиш  хьана.  И  гуьруьшда
райадминистрациядин Кьилин заместителар тир Лацис Оруджева ,
Абуталиб Фатулаева, гьакIни ГО-дин ЧС-дин ва тешкиллувилин
кIвалахдин рекьяй отделдин начальник Тарлан Султанагьмедова
иштиракна.

Анал Рашид Каграманова райондин руководстводихъ галаз цIийиз
тайинарнавай  Сулейман-Стальский  пожарно-спасательный
гарнизондин начальник Мурад Абдиев танишарна.

Гражданвилин оборонадай, кьетIен  гьалар тагькимарунин ва
арадай акъудунин, Сулейман-Стальский райондин сергьятда цIаяр
кьунин хатасузвал таъминарунин жигьетдай тухузвай кIвалахдикай
ГО-дин, ЧС-дин мобилизационный кIвалахдин рекьяй отделдин
начальник Тарлан Султанагьмедова информация гана.

- «Алатай йисуз районда ЦIийи поселокдин ва Кьасумхуьруьн 1-
нумрадин юкьван школайра пожарный цин гьамбарханаяр ремонт
авуниз 464210 манат пул харж авуна. Алай йисуз мад ихьтин яд хуьдай
гьамбарханаяр ремонт авун фикирдиз къачунва. Алай йисуз гьакIни
райондин вири хуьрерин поселенийра кьетIен гьалар арадал атайла
агьалияр хабардар ийидай системаяр эцигда. 2010-йисан 28-декабрдиз
РФ-дин  Президентди  1632-нумрадик  кваз  акъудай  «О
совершенствовании системы  обеспечения вызова  экстренных
оперативных служб на территории РФ» Указдихъ галаз кьадайвал,
райондин ЕДДС автоматизированный рабочий чкадал (АРМ) 112
лагьай  къурулушдин оператордалди  таъминарнава,  Сад  тир
дежурно-диспетчерский (ЕДДС) персоналдин кьадар 8 касдал кьван
артухарнава. Дежурный 2 диспетчерди Махачкъалада УМЦ-да 112-
системадай чпин чирвилер артухарна.

«Лучший  орган  местного самоуправления  муниципального
образования  в  области  обеспечения  безопасности
жизнедеятельности населения в 2018 году» тIвар къачун патал ДР-
дин шегьеррин ва муниципальный районрин арада кьиле фейи
смотр-конкурсдин нетижайрай Сулейман-Стальский районди 3-чка
кьуна», - къейдна ада.

Россиядин  МЧС-дин  ДР-да  авай ГУ-дин  руководителдин
заместитель  Рашид  Каграманов райондин  Сад  тир  дежурно-
диспетчерский къуллугъдин кIвалахдихъ галаз таниш хьана ва адаз
хъсан къимет гана.

Эхирдай райондин Кьил Нариман Абдулмуталибова и важиблу
месэлайриз чкадал атана еке фикир гунай мугьмандиз чухсагъул
лагьана.

                                                                      Гьазурайди – А. Камилов.

«Кьулан СтIалрин асланар» гъалиб хьана

Сулейман-Стальский райондин
образованидин идарайра кIелзавай,
тербия къачузвай гадайрини рушари
жуьреба-жуьре  хилерай  между-
народный,  Вирироссиядин  ва
республикадин  дережайрин
фестивалра, конкурсра, килигунра,
акцийра, олимпиадайра, спортда чпин
алакьунар  къалурзава.  Абурун
иштираквал аваз районда тухузвай
мярекатрин кьадарни гзаф я.

Ингье, алай йисан 26-апрелдиз
Кьасумхуьрел, районда кардик квай
И. Гь. Тагьирован тIварунихъ галай
Россиядин  халкьарин  адетдин
культурадин Центрда тамашачийрин
чIехи залда КВН-дин Юмор-лигадин
финалдин къугъун кьиле фена. Ана
райондин школайрин арада тухвай
зональный акъажунра  гъалибвал
къачур «Кьулан СтIалрин асланар»
(Кьулан СтIалрин СОШ), «Герей-
ханован шаракIунар» (Герейханован
1-нумрадин  СОШ),  «Сардар-
хуьруьн жегьилар» (Сардархуьруьн
СОШ), «КIварчагърин къуччагъар»

(КIварчагърин  СОШ),  «Герейх-
анован невеяр» (Герейханован  2-
нумрадин  СОШ)  ва  «Цмуррин
картар»  (Цмуррин  СОШ)  коман-
дайри иштиракна.

ЦIинин  йисуз  КВН  къугъун
Сулейман-Стальский райондин 90
йис, Дагъустандин халкьдин шаир
СтIал  Сулейманан  150  йис  ва
Кьасумхуьруьн  телевиденидин
(КТВ-дин)  20  йис тамам  хьуниз
талукьарнавайди тир.

Адет хьанвайвал «Шадбурунни
зирекбурун клубдин» командайрин
алакьунриз,  абуру  къалурзавай
нумрайриз  тамашиз  кьиле
«Сулейман-Стальский  район»
муниципальный  райондин  Кьил
Нариман  Шамсудинович  Абдул-
муталибов  кьиле  аваз  райад-
министрациядин  Кьилин  замес-

тителар, управленийринни отделрин
начальникар, общественный теш-
килатрин руководителар, райондин

са шумуд школадай муаллимарни
кIелзавайбур,  маса  районрайни
шегьеррай  мугьманар  атанвай,
гьавиляй чIехи зал тамашачийрив
ацIанвай.

Къугъуна иштиракзавай коман-
дайрин алакьунриз ва устадвилиз,

гьазурнавай  программайрин
темайриз  пешекаррикай хкянавай
жюриди (председатель – райондин
физический культурадин, спортдин,
туризмдин  ва  жегьилрин  крарин
рекьяй Комитетдин руководителдин
заместитель  Муслим  Селимов)
къимет гана.

Къугъунин  программа  кьиле
тухузвайди  тир райондин  образ-
ованидин  управленидин  кьилин
пешекар Венера Абдуселимовади
теклиф  авуналди  КВН-да  ишти-
ракзавай  комадаяр  гуьрчегдиз
безетмишнавай сегьнедиз хкаж хьана,
абур  тамашачийри  гурлу  капар
ягъуналди къаршиламишна.

Нубат-нубатдалди  сегьнедиз
школайрин  командаяр  экъечIна,
СтIал Сулейманан 150, райондин 90
ва КТВ-дин 20 йисарин юбилейриз

талукьарнавай чпин программаяр
къалурна. Программайрик манияр,
хъуьруьн-зарафат, айгьам, гъвечIи

сегьнеяр гзаф  квай. Гзаф  школь-
никри чеб сегьнеда лайихлудаказ,
сегьнедин  халис  устадри  хьиз
тухвана.  Командаяр  финалдин
къугъуниз  гьазурунин  карда
школайрин  руководителри,  му-
аллимри,  яратмишдай  интел-
лигенциядин векилри чпин пайни
кутунвайди кьатIуз жезвай. Гьавиляй
командайри къалурай гьар са нумра
тамашачийри гурлу капар ягъуналди
къаршиламишна.

Командайрин арада гъалибчи ва
призерар  тайинарунин  жюридин
членриз  регьят акъвазнач.  Гзаф
баллар къачуналди, Юниор-лигадин
КВН  къугъунин  финалда  1-чка
«Кьулан  СтIалрин  асланар»
командадиз гана.

Микрофондихъ муниципальный
райондин  Кьил  Нариман  Абдул-
муталибов  экъечIна.   Ада  и
къугъуниз  ана  иштиракай  вири
командаяр  хъсандиз  гьазур
хьанвайди къейдна, идай школайрин
коллективриз КВН-да иштиракай
школьникриз чухсагъул лагьана.

2-чкадиз «Герейханован невеяр»
ва «Герейханован шаракIунар», 3-
чкадиз «КIварчагърин къуччагъар»,
«Цмуррин  картар»  ва  «Сардар-
хуьруьн  жегьилар»  командаяр
лайихлу хьана.

КВН-да гъалиб хьайи командадиз
гъиляй-гъилиз  къведай  Кубок,
музыкальный центр, 2 ва 3-чкаяр
кьур  командайриз  лазерный
принтерар,  къугъуна  иштиракай
вири  командайриз  Имам  Муза-
мудинович  Яралиеван  «Умуд»
фондунин патай пулдин призар гана.

Текст  кхьейди  ва  шикилар
ягъайди Хазран Кьасумов я.

Метлеблу мярекат
Кьасумхуьруьн 3-нумрадин аялрин бахчада

(заведующий Раиса Аминова) райондин 90
йисан юбилейдиз талукьарна мярекат кьиле
тухвана. Аниз 1931-йисалай райондин печатдин
орган  яз  акъатзавай  «Куьредин  хабарар»
газетдин векилриз – кьилин редактор Асият
Мирзалиевадиз, отделрин заведующияр тир
Хазран Кьасумоваз, Абидин Камиловаз, фадлай
газетдихъ  галаз  сих  алакъа хуьзвай  шаир
Сажидин Саидгьасановаз теклифнавай.

Аялрин бахчада «Райондин 90 йис», «Район
накь ва къе», «Райондин баркаллу инсанар»
тIварар алаз стендар, выставкаяр гьазурнавай.

Атанвай  мугьманар  тебрик  авуналди,
мярекат ачухай аялрин бахчадин тербиячи
Нуржагьан  Муталибовади  райондин
тарихдикай, 90 йисан девирда ам фейи рекьикай,
райондихъ  социальный,  экономикадин,
культурадин  ва  маса  рекьерай  хьанвай
агалкьунрикай, тайин мисалар ва делилар гъиз,
гегьенш рахунар авуна.

Аялрин бахчада тербия къачузвай бицIекри
райондин юбилейдиз талукьарнавай хъсан
программа  гьазурнавай.  Милли  парталар
алукIна абуру кьуьлер авуна, манияр лагьана,
шиирар кIелна, гъвечIи сегьнеяр къалурна.

«Куьредин  хабарар»  газетдин  кьилин
редактор,  ДР-дин  культурадин  лайихлу
работник Асият Мирзалиевади райондин 90
йисан юбилейдиз талукь яз газетда махсус
рубрика ачухнавайдакай, адак кваз райондин
тарихдикай, пак ва гуьзел чкайрикай, баркаллу
районэгьлийрикай макъалаяр, рикIел хкунар,
литературадин эсерар гузвайдакай суьгьбетна.

Россиядин  журналистрин  ва  лезги
писателрин союзрин  членар тир  Сажидин
Саидгьасанова, Хазран Кьасумова ва Абидин
Камилова чпи райондин юбилейдиз бахшна
кхьенвай  литературадин  эсерар  кIелна,
бицIекриз  хъсан  крарилай,  баркаллу
районэгьлийрилай, бубайрин адетрилай чешне
къачуниз ва абуруз вафалу хьуниз эвер гана.

Эхирдай  аялрин  бахчадин  заведующий
Раиса Аминовади  мярекатда иштиракунай
яратмишдай  интеллигенциядин  векилриз
чухсагъул малумарна, алай йисуз райондин 90,

СтIал  Сулейманан  150  йисан  юбилейриз
талукьарна тухудай мярекатрикай суьгьбет
авуна.

                                        Х. Гьажибалаев.

Райадминистрацияда

Журналистдин блокнотдай

Вахтариз  килигна, йис  кьуд
патал пай жезва: гатфар, гад, зул,
кьуьд.  Абурукай  гьи  вахт
виридалайни хъсанди, гуьзелди я?
И  суалдиз  са  гафуналди,  са
вахтунин тIвар кьуналди жаваб
гуз хьун регьят кар туш. Гьар са
касдихъ са фикир хьунни мумкин

Зи  фикирдалди,  гатфар  йисан
вахтарикай,  майдин  варз  йисан
варцарикай виридалайни хъсанди
я. ГьикI  лагьайтIа, йисан и береда
тIебиатдал чан акьалтзава, кьуд пад
къацу  жезва,  таму-тара  цуьк
ахъайзава, гьаваяр гуьлуьшанбур
жезва. Шаир Пакизат Фатулаевади
кхьизва:

Xynl гуьзел я гатфарин югъ!
Багъда къекъвез шад я зун.
Къизилгуьллер хурув кьуна,
Maд кас авач, сад я зун.

Вун атайла, гуьлуьшан Май!

Зун  жуван кIвалерихъ галай
чилин участокда кутунвай гьвечIи
багъда къекъвезва. Чиле векь хкаж
жезва,  тарари  къацу  либас»
алукIнава, са шумуд жуьре тарари
цуьк ахъайнава, къе-пака  амай
тарарни цуькведи кьада.

Тарарин  хилерал  ацукьна
къушари шад нагъмаяр язава, ида
зи  гуьгьуьларни  шадарзава.
Тарцин кIаник ацукьна, за чарни
ручка гъиле кьуна, шиир кхьиз
эгечIна.  Ингье,  арадал  вуч
атанатIа:

Таму-тара ахъайна цуьк,
Лув гуз цава къугъвазва нуькI,
Гьар са касдин хъуьрезва рикI,
Вун атайла, гуьлуьшан Май!

Гьат хьанава кьуд пата ван,
Чуьлдал михьиз акьалтна чан,

Кутазва къе багъни-бустан,
Вун атайла, гуьлуьшан Май!

Бул хьанва къе мелни мехъер,
Шад жезва чи жегьил рикIер,
Xynl гуьзел я экуьн сегьер,
Вун атайла, гуьлуьшан Май!
Эхь,  гьуьрметлубур,  гатфар

тамамвилелди  вичин  ихтиярда
гьатнава.  Ша, чна и кардал шадвал
ийин ва  чун тIебиатдив,  адан
девлетрив, гуьзелвилив къадир-
лудаказ эгечIин!

                  Хазран Кьасумов.

Алукьзавай Рамазандин варз мубаракрай!

Пак Къуръанда лагьанва (мана):
«Эй,  иман  гъанвайбур!  Чна  куь
хиве сив хуьн тунва, квелай вилик
хьайибурун  хиве  турвал,  белки
квез Аллагьдихъай кичIе жедатIа»
(«Аль-Бакъара» сурадин 183-аят).

Гьуьрметлу мусурманар, алай
2019-йисуз  Рамазандин  варз
тахминан  6-майдиз  алукьзава
(дуьздаказ  анжах  цIийи  варз
вилералди  акурла  тайин  жеда).
Къуй Аллагьди чаз и вацра вири
сивер хуьдай,  ибадатар ийидай,
садакьаяр  пайдай  мумкинвал
гурай.  Къуй  Аллагьди  чун  чи
нефсерин  ва  чIуру  амалрин
писвиликай  хуьрай!  Къуй
Рамазандин вацран гьуьрметдай
Аллагьди чи хийир-дуьайриз жаваб
гурай  ва  гунагьрикай  хуьрай!
Амин.

Сив хуьнихъ авай гьикмет
Сив хуьн - им Аллагь-Таалади

чи хиве тунвай ибадат я. Сив хуьз
ва  маса  ибадатар  тамамариз
башламишдалди,  инсанди  абур
авуналди  Аллагьдин  разивал
къазанмишуниз ният авуна кIанда.
ЛукIра  анжах  Аллагь  Тааладин
эмирар кьилиз акъудун лазим я.

Вичин хиве тунвай везифайрин
гьакъикъивал  кьатIайдалай
кьулухъ,  адаз  абурун  сирерни
чирдай ихтияр ава. Аллагь Таалади
адан хиве анжах чпихъ дерин мана

авай  шейэр  тунва,   лукIраз  и
кардикай гьатта хабар авач.

Сив хуьн хиве тунихъни гьикмет
ва дерин мана ава:

1. Сив хуьзвай касдин рикIел
гьамиша Аллагь жеда. Месела, гьар
гъилера адаз нез ва я хъваз кIан
хьайила,  адан  рикIел  вичи  сив
хуьзвайди  ва  Аллагьди  сив
чIурзавай  амалар  къадагъа
авунвайди хкведа. Аллагь Таала
гьамиша рикIел хьуникай ва Ада
вич  ахтармишзавайди  рикIел
хьуникай авай хийирдикай гьатта
рахун герек къвезвач.

2. Сив хуьдайла беден кьезил ва
фикирар  ачух  жезва,  Аллагь-
Тааладиз ибадат авун регьят ва хуш
жезва.  Гьадисда  лагьанва:  «Сив
хуьн - ибадатдин варар я».

3. Гьамиша тухзавай инсандин
рикI къванциз алкъвезва, къилих
векъи жезва. И сифетри маса, генани
пис сифетар, месела, зулум авун,
ягъалмиш хьун, диндай акъатун ва
масабур арадал гъизва. Сив хуьни
идаз манийвалзава.

4. Тухзавай инсандиз гишинвал
вуч ятIа чизвач, гьавиляй адавай
гишинзавай  инсанрин  гьал
кьатIузни  жедач.  Сив  хуьзвай
инсандин  рикIе  гишинзавай
инсанрин гьакъиндай регьим арадал
къвезва, абуруз  куьмек гуз  кIан
жезва. И кар себеб яз мусурманрин

арада кIанивал ва регьим чкIизва.
5. Шариатди чирзава хьи, сив

хуьн  -  им  неинки  тIуьникайни
хъуникай жув магьрум авун, ам
гьакIни  мез  гъибетдикайни
буьгьтендикай,  вилерни  япар
гьарамдиз килигуникайни адаз яб
гуникай,  гьевесар зияндикай  ва
беден чарадаз зиян гуникай хуьн я.

6. Алай вахтунда вири дуьньяда
каш  гунадди  начагъвилер
сагъарунин  рехъ  ишлемишзава.
Пайгъамбарди идакай гьеле 1400
йис идалай вилик лагьанай: «Сагъ
жедайвал куьне сивер хуьх».

7.  Инсандин  виридалай  еке
бедбахтвал ада дуьньядин няметриз,
гьайванвилин  гьевесриз
къуллугъун  я.  Сив  хуьни  гьа  и
гьевесрихъ  галаз  женг  тухудай
къуват гузва, абурукай жув сагъ
йикъан къене хуьналди.

Сив хуьникай и дуьньядани гзаф
хийир ава.

Гьасан  Амаханов,  райондин
имамрин Советдин председатель.

       Сагълам уьмуьр патал
25-апрелдиз Алкьвадар Гьасан-эфендидин тIварунихъ галай райондин

центральный библиотекада «Дагьардал тухузвай рехъ» («Дорога, ведущая в
пропасть») лишандик кваз тематический вечер кьиле фена.

Мярекат сагълам уьмуьр раиж авунин, жаванри бейгьуш квай шейэр
негь авунин мураддалди тешкилнавайди тир. Ам библиотекадин кIелдайбурун
залдин заведующий Гъулангерек Меликовади ачухна ва кьиле тухвана.

Анал  алай  месэладай  чпин
фикирар ва насигьатар гваз райондин
центральный больницадин духтур
психолог-нарколог  Рая  Гьажи-
къурбанова, райондин прокурордин
старший  помощник  Ямудин
Исмаилов,  тербиядин  кIвалахдин
рекьяй Кьасумхуьруьн 2-нумрадин
юкьван  школадин  директордин
заместитель Пери Мегьамедова ва
маса юлдашар рахана. Мугьманри
бейгьуш квай шейэр (наркотикар)
арадал атуникай, абур ишлемишайла
арадал  къвезвай  чIуру
нетижайрикай, алай девирда абур
вири  дуьньяда  чкIунин,  абур
ишлемишунал жаванар желб авунин
къайдайрикай, наркоманиядинни тахсиркарвилерин алакъайрикай лагьана,
мисалар гъана. ИкI, журналриз акъатнавай макъалайрай ачух делилар
гъуналди, бейгьуш квай шейэр гьикьван хаталу ятIа гъавурдик кутуна,
мукъаятвал хуьниз эвер гана.

Абурун рахунрин арайра аялри наркотикриз акси темадиз талукьарнавай
шиирар кIелна.

Эхирдай  анал  «Наркотики  –  жизнь  без  будущего»  лишандик  кваз
акъуднавай выставкада  авай ктабрин,  журналринни  брошюрайрин  ва
макъалайрин библиографический обзордихъ яб акална.

И мярекатдиз «Я выбираю жизнь, я выбираю свет, я выбираю путь, где
наркотиков нет» библиотечный плакатни гьазурнавай.

И мярекат метлеблуди ва жаванриз еке таъсир ийидайди хьана.
                                                     ***

КIелзавайбур наркотикриз акси я
Сийидрин юкьван школадин 8-классда «За уьмуьр хкязава» темадай

наркотикриз акси тарс кьиле тухвана. КIелзавайбуралай гъейри, ана тербиядин
рекьяй директордин заместитель Биньямудин Гьажиева ва психолог Раисат
Абдулаевадини иштиракна.

Мярекат 8-классдин руководитель Назиля Гьамзатовади тешкилнавайди
тир. Ада школьникриз наркотикрикай ва психотропный шейэрикай инсандиз
авай зияндикай гегьенш рахунар авуна, школьникрин патай хьайи суалриз
жавабар гана.

Мярекатдин сергьятра аваз наркотикрикай авай зияндикай буклетарни
акъуднавай.

                                                                                                   Лена Саидова.

ЧIехи шаир – аялрин шикилра
Цмуррин хуьруьн юкьван школада Дагъустандин халкьдин шаир, ХХ

асирдин Гомер СтIал Сулейманан 150 йисан юбилейдиз талукьарна райондин
образованидин организацийрин арада «Район СтIал Сулейманан вилералди»
лишандик кваз кIелзавайбуру чIугунвай шикилрин конкурс кьиле фена.
Ам райондин образованидин управлениди кIелзавайбурун фикир СтIал
Сулейманан яратмишунрал, санлай лезги шииратдал желб авунин, чпихъ
алакьунар авай школьникар дуьздал акъудунин мураддалди тешкилнавайди
тир.  КIелзавайбуру  конкурсдиз гъанвай  кIвалахриз  Цмуррин,  ЦIийи
Макьарин ва Кьасумхуьруьн 2-нумрадин юкьван школайрин ИЗО-дин
муаллимар тир Лейла Насрулаевадикай, Эдик Мирзехановакай ва Пчехан
Азизовадикай ибарат тир конкурсдин жюриди къимет гана.

Конкурсдин  нетижайриз  килигна,  приздин  чкаяр агъадихъ  галай
кIелзавайбуру кьуна:

7-классрин  арада  1-чка  Самира  Шихрагьимовади  (Курхуьруьн 2-
нумрадин СОШ), 2-чка Амина Темирхановади (Цмуррин СОШ), ва 3-чка
Имам Уллугъаева (Кьасумхуьруьн 2-нумрадин СОШ);

6-классрин арада 1-чка Санжа Нуралиевади (Цмуррин СОШ), 2-чкаяр
Лариса  Мурсаловади  (Кьасумхуьруьн  2-нумрадин  СОШ),  Хадижа
Зейналовади (Уллу Гъетягърин СОШ), 3-чкаяр Зейдулагь Жарулаева
(Шихидхуьруьн СОШ), Алина Рагьимовади (Эминхуьруьн СОШ);

5-классрин  арада  1-чка  Мадина  Агъабековади  (Агъа-СтIалрин
Къазмайрин СОШ), 2-чка Амина Шагьмирзоевади (Агъа-СтIалрин СОШ),
3-чкаяр Гуьлпиче  Агъакеримовади (Сийидрин  СОШ)  ва  Абдукерим
Залбекова (Кьасумхуьруьн 2-нумрадин СОШ).

Конкурсдин гъалибчийриз райондин образованидин управленидин
Гьуьрметдин грамотаяр гана.

                                                                                     Хазран Кьасумов.

СтIал Сулейманан - 150 йис

       Наркотикриз - ваъ!

О  лицензировании деятельности по перевозкам пассажиров
                                  и иных лиц  автобусами

С 1 марта 2019 года вступили в
законную  силу  изменения,
внесенные Федеральным законом
от  30.10.2018  №  386-ФЗ  в
отдельные законодательные акты
Российской  Федерации  в  части
совершенствования  лицензи-
рования  деятельности  по
перевозкам пассажиров и иных лиц
автобусами,  согласно  которым

лицензированию  подлежит
деятельность  по  перевозкам
пассажиров и иных лиц автобусами,
независимо  от  количе ства
оборудованных  ме ст.   Ранее
лицензированию  подлежала
деятельность  по  перевозкам
пассажиров  автомобильным
транспортом, оборудованным для
перевозок более восьми человек (за

исключением  случая,   если
указанная  деятельность  осу-
ществлялась по заказам либо для
обеспечения  собственных  нужд
юридического  лица  или  инди-
видуального предпринимателя).

Старший  помощник  про-
курора  района,  младший  со-
ветник юстиции      Я.К.ИсмаиловUn

